
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Khatib mengingatkan para jemaah agar memberi sepenuh perhatian kepada
khutbah yang akan disampaikan dan tidak melakukan perkara-perkara yang lagha seperti
menggunakan telefon dan berbual-bual. Tumpukan perhatian pada khutbah yang akan

disampaikan, mudah-mudahan kita semua mendapat hidayah dan taufiq dari Allah SWT.

Dengarkan baik-baik khutbah yang akan disampaikan kerana pada hari ini khatib ingin

membicarakan khutbah bertajuk: “Kekuatan Dari Kesatuan”.

Sebelum itu, khatib ingin menyeru kepada saudara-saudara sekalian untuk sentiasa
bersiap siaga berikutan ketibaan musim Monsun Timur Laut atau musim tengkujuh yang
dijangkakan akan berlaku beberapa siri hujan lebat berterusan. Sentiasa peka dan cakna
dengan sebarang pengumuman dan amaran yang dikeluarkan dari semasa ke semasa.
Berdoalah kepada Allah SWT agar kita semua dilindungi dan dijauhkan dari sebarang

bentuk musibah dan bala bencana yang dahsyat. Insya-Allah.

SIDANG JEMAAH YANG DIKASIHI SEKALIAN,

Isu yang berlaku di Palestin ketika ini bukanlah suatu hal kecil yang boleh kita pandang
ringan. Mungkin ada sebahagian orang beranggapan bahawa masalah yang berlaku di
sana biarlah diselesaikan sendiri oleh mereka. Pandangan ini agak mementingkan diri.
Ada juga yang berpendapat bahawa bukankah lebih baik pejuang-pejuang Hamas dan
penduduk Gaza menyerah serta bersetuju dengan penyelesaian dua negara? Ada juga
yang bersungguh-sungguh mengajak mengiktiraf Israel sebagai sebuah negara atau
disebut normalisasi Israel. Ada pula yang beranggapan bahawa tindakan Hamas
memulakan serangan adalah salah dan menjadi punca kepada kehilangan nyawa puluhan
ribu rakyat Gaza ketika ini. Inilah tipu daya Barat dan Rejim Zionis yang mengelabui
pandangan seluruh umat manusia di dunia. Usaha Normalisasi Israel tidak dapat diterima
kerana rakyat Palestin berhak penuh terhadap tanah air mereka. Israel telah merampas

tanah tersebut dengan cara yang kotor dan paling jijik dalam sejarah peradaban dunia.

Sepatutnya kita berterima kasih kepada penduduk-penduduk Gaza dan pejuang Hamas.
Mereka berkorban nyawa mempertahankan tanah air mereka yang juga merupakan salah
satu tanah suci umat Islam yang padanya terdapat arah kiblat pertama umat Islam iaitu
Masijid al-Agsa. Kita terhutang budi kepada mereka kerana tanpa ada pengorbanan dan

keteguhan mereka, pastinya Bumi al-Quds telah lama dirampas oleh Rejim Zionis.

Oleh sebab itu, seluruh umat Islam berkewajipan membantu mempertahankan bumi
Palestin melalui apa-apa jua cara dari terus dijarah oleh Rejim Zionis Israel. Jika tidak kita
yang menolongnya, kepada siapa lagi yang boleh diharapkan? Bukankah tanggungjawab
membela saudara kita yang dikhianati dan disakiti ini juga nanti akan termasuk dalam

perhitungan dan jaminan keselamatan di akhirat kelak? Sebuah hadis yang diriwayatkan

oleh Imam al-Tirmidzi:

Maksudnya: “Barangsiapa membela kehormatan saudaranya tanpa sepengetahuannya,

Allah akan menjaga dirinya dari api neraka pada hari kiamat”.

SIDANG JEMAAH YANG DIKASIHI SEKALIAN,

Umat Islam akan menjadi lebih kuat sekiranya kita bersatu hati. Perselisihan dan
perpecahan yang berlaku dalam kalangan umat hari ini menjadikan Islam dipandang
lemah oleh mereka. Benarlah sabda Rasulullah SAW, bahawa umat Islam di akhir zaman
ini walaupun ramai tetapi hanyalah seperti buih di lautan. Diriwayatkan daripada Thauban
RA, bahawa Rasulullah SAW bersabda:

Maksudnya: “Hampir tiba masanya kamu diperebutkan seperti sekumpulan pemangsa
yang memperebutkan makanannya. Maka seseorang bertanya: "Adakah kerana jumlah
kita yang sedikit?” Bahkan kamu banyak, akan tetapi kamu seperti buih yang
terapung. Dan Allah telah mencabut rasa gentar dari dada musuh kamu terhadap kamu.
Dan Allah telah menimpakan dalam hati kamu penyakit al-wahn. Seseorang bertanya:
"Wahai Rasulullah! Apakah al-wahn itu?” Nabi SAW bersabda: "Cinta dunia dan takut akan

kematian”. (Hadis riwayat Abu Dawud)

Barat terus berusaha memecahkan umat Islam kepada beberapa kelompok dan dilaga-
lagakan dengan perselisihan tersebut sedangkan mereka tetap bersatu hati dalam usaha

memerangi Islam. Inilah kelekaan kita selama ini.

SIDANG JEMAAH YANG DIRAHMATI ALLAH,

Sebulan lebih puluhan ribu penduduk Gaza yang kebanyakannya kanak-kanak, wanita
dan orang awam dibunuh oleh Rejim Zionis Israel, sepanjang tempoh itu jugalah kita sibuk
berselisin dengan perkara-perkara remeh. Sepanjang tempoh itu jugalah kita dengan
tanpa rasa bersalah masih leka dengan konsert-konsert dan hiburan yang melalaikan.
Tanpa rasa bersalah juga, kita masih lagi membazir air, elektrik, dan makanan sedangkan
di sana mereka masih lagi menunggu bantuan berupa makanan, air, elektrik dan
sebagainya untuk tiba. Hospital-hospital juga terputus bekalan tenaga dan bekalan ubat-
ubatan akibat menjadi sasaran bedilan Israel. Kita mungkin berasa letih dan penat saban
hari membaca berita tentang penderitaan rakyat Palestin. Namun, ketahuilah bahawa

mereka di sana bahkan lebih teruk lagi terpaksa melaluinya sejak berpuluh tahun lamanya.

Bagaimana kita boleh berkata kita sedia berjuang bersama rakyat Palestin sedangkan kita
di sini masih lagi bertelagah isu boikot-memboikot? Bagaimana kita kata mahu jadi
pembela agama yang taat, sedangkan nasihat ulama pun kita berani sanggah?
Bagaimana kita kata kita sedia berjuang melawan Israel, sedangkan dengan kehendak
nafsu sendiri kita pun kita terkehel? Bagaimana kita kata sedia dipanggil untuk berjihad,

sedangkan panggilan azan di masjid pun kita liat untuk datang?

Maka muhasabahlah diri kita sendiri dengan melihat kepada kesusahan dan penderitaan
yang sedang dialami oleh penduduk Palestin, Gaza khususnya. Bersatu hatilah wahai
seluruh umat Islam supaya dengan kesatuan itu, akan menjadi kuatlah Islam di mata
mereka dan seterusnya mendatangkan gerun dan rasa takut dalam hati mereka. Akhirnya,
dengan kekuatan itu, tidak ada lagi mana-mana pihak yang berani memperkotak-katikkan

Islam dan umatnya di mana-mana sahaja.

SIDANG JEMAAH YANG DIRAHMATI ALLAH,

Mengakhiri khutbah pada hari ini, khatib ingin membuat beberapa kesimpulan:

Pertama: Isu yang berlaku di Palestin bukanlah isu remeh yang kita boleh kesampingkan
bahkan ia menuntut kesedaran seluruh umat Islam untuk terus berusaha membantu
mempertahankannya.

Kedua: Umat Islam mestilah bersatu dan menghindari segala bentuk perpecahan dan

perselisihan yang sia-sia.

Ketiga: Sentiasalah bermuhasabah diri kita dengan melihat kepada penderitaan dan

kesakitan yang telah dan sedang mereka alami ketika ini.

Justeru, teruskanlah munajat kepada Allah SWT agar menolong umat Islam di Palestin,
Gaza khususnya agar terus diberi kesabaran, kekuatan, dan kemenangan dalam
menghadapi Rejim Zionis Israel. Ingatlah janji Allah SWT melalui firman-Nya dalam Surah
Muhammad ayat 7 hingga 8:

Maksudnya: “Wahai orang-orang yang beriman, kalau kamu membela (agama) Allah
nescaya Allah membela kamu (untuk mencapai kemenangan) dan meneguhkan tapak
pendirian kamu. Dan (sebaliknya) orang-orang yang kafir, maka kecelakaanlah bagi

mereka, dan (Allah) mensia-siakan amal-amal mereka”.

KHUTBAH KEDUA

Ya Allah! Wahai Tuhan kamlI Sesungguhnya hanya kepada Engkau kami
merayu memohon pertolongan. Ampunilah dosa seluruh kaum Muslimin.
Selamatkanlah saudara-saudara kami kaum Muslimin yang ditindas di
Palestin dan di mana-mana sahaja mereka berada. Ya Allah! Kasihanilah
mereka yang selama ini menjadi mangsa kekejaman Zionis Israel. Keluarkan
mereka dari penindasan serta kesempitan yang mereka alami selama ini. Ya
Allah! Dengarlah doa dan suara kami ini. Sesungguhnya kami tidak sanggup
lagi melihat saudara-saudara kami dibunuh dan diperlakukan dengan kejam
oleh Zionis Israel. Satukanlah hati seluruh umat Islam di dunia untuk
memerangi kekejaman dan kezaliman Zionis Israel. Hapuskanlah segala
kezaliman yang ada di muka bumi ini. Kurniakanlah kekuatan dan
kemenangan kepada saudara-saudara kami kaum Muslimin di Palestin.
Berikanlah kepada pejuang-pejuang Islam serta rakyat Palestin kekuatan,
kesabaran serta kemenangan menghadapi kekejaman musuh. Ya Allah!
Kembalikanlah Bumi Palestln ke pangkuan kaum Musllmln

